
సకలనీతికథానిధానము











	క.	
ప్రత్యక్షంబై కేశవుఁ

డత్యాదరణమున బలికె నచ్యుతు నీశున్

నిత్యుని నను గనుగొనుమా

యత్యుత్తమమైన ఫలము లందెద వనినన్.

	వ.	
సర్వాంగాలింగితోర్వీతలంబగు దండప్రణామం బర్పించి యిట్లని స్తుతియించె.

	చామరము.	
నమో గదాబ్జళంఖచక్రనవ్యబాహుపంకజా!

నమః కృపాకటాక్షలబ్ధనాకరాజ్యవైభవా!

నమ స్సమస్తలోకపాలనప్రశస్తమానసా!

నమో రమాధరాంగనాధినాథ! వేంకటేశ్వరా!

	క.	
అని వినుతించి రమేశ్వరు

ననుమతి నచ్చోటఁ గర్చురాగల్పనికే

తనసౌధసాలగోపుర

ఘనవిశ్రుతమంటపములు గట్టించి తగన్.

	మత్తకోకిల.	
మత్తకోకిలకీరనిస్వనమండితక్షితిజాలియున్

నృత్తగీతకళాప్రవీణవనేరుహస్ఫుటనేత్రలున్

హత్తి సేవయొనర్చుదాసులు నాదియైన నియోగమున్

చిత్తసంభవుతండ్రి కర్పణచేసె భక్తి దలిర్పగన్.

	ఆ.	
కట మనంగ బాస కాష్ఠంబు వెంబన

దహననామ మయ్యె ద్రవిడభాష

బాసకటము వెంబభస్మంబు సేయుట

వేంకటాద్రి యనఁగ వెలసెఁ బేరు.

		 ఈ పేజీలో చివరి మార్పు 26 ఆగస్టు 2020న 06:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

